
Opstanding en vergaan van die vlees – 21/1/59 

NO: 7262 Julle almal wat leef, sal na liggaam sterwe, 
julle siele sal egter opstaan tot die lewe of ook in die 
dood bly, as sy nie die lewe nagestreef het op aarde 
nie. Vir julle almal wat verlang om te lewe, is die 
opstanding dus ook verseker. Want hulle wat nie aan 
die opstanding glo nie, begeer ook nie die lewe van 
hulle siel nie; slegs die aardse liggaamlike lewe is vir 
hulle begerenswaardig en dit poog hulle om te 
verleng, vir sovêr dit in hulle vermoë lê. 
Maar hulle sal sterwe en ewig nog in die dood vertoef, 
ook al sal hulle eendag met sekerheid opstaan.  
Wie egter die lewe van sy siel soek en nastreef, kan 
ook verseker daarvan wees dat hy sal opstaan tot die 
lewe na die liggaamlike dood. Want daarvoor het 
JaHshua die Messias die bewys gelewer, Wie op die 
derde dag opgestaan het uit die dood, Wie die dood 
oorwin het oor hom wat die dood in die wêreld 
gebring het.  
Sy opstanding word weliswaar betwyfel deur 
gelowiges en ongelowiges, want selfs die gelowige kan 
hierdie grootse wonder nie begryp nie en is dikwels 
geneig om ‘n ligte twyfel in hom te laat opkom, solank 
hy slegs glo, maar die geloof nog nie tot ware lewe 
gewek het nie. Sodra My Gees egter kan werk in die 
mens, word alle vertwyfeling ook vir hom opgehelder 
en die opstanding van JaHshua die Messias sal vir hom 
dan ‘n duidelike bewys wees vir sy eie opstanding. Hy 
sal weet dat hy nie sal sterwe nie, maar slegs uit die 
teenswoordige lewe die ryk hierna sal binnegaan, 
waar hy sal lewe tot in ewigheid. 
Die “opstanding van JaHshua die Messias” is vir die 
mense ‘n baie omstrede probleem, want die mense 
wil enersyds twyfel en andersyds ‘n opstanding van 
die vlees daaruit aflei, omdat hulle glo dat ook 
JaHshua in die vlees opgestaan het op die derde dag. 
Dit is vir hulle nog nie duidelik dat JaHshua Homself 
slegs daarom vir die mense sigbaar gemaak het, om 
hulle te help om te glo, maar dat hulle egter steeds 
net Sy geestelike liggaam gesien het wat homself aan 
hulle geestelike oog sigbaar bekendgemaak het. 
Alle substansies van Sy menslike liggaam het hulself 
deur Sy kruisdood vergeestelik en dus het die “Mens” 
JaHshua ‘n geestelike kleed aangetrek, toe Hy Homself 
aan Sy dissipels vertoon het. En hierdie geestelike 
kleed sal julle mense ook aantrek by julle opstanding 
tot die lewe. Die stoflike liggaam bly agter en die 
positiewe ontwikkelingsgang van sy substansies word 
voortgesit. 
Die vleeslike liggaam vergaan dus en sy substansies 
bring weer ander vorme tot lewe wat nog aan die 
begin van hulle ontwikkeling staan. Dus sal hulle ook 
nooit meer die siel omvou nie, nooit meer die siel ‘n 
onderdak (beliggaming) bied en saam met haar 

opstaan nie. Tog sal die siel opstaan as sy My Wil op 
die aarde nagekom het as sy daarna gestreef het om 
opgeneem te word tot die lewe, wat Ek haar beloof 
het toe Ek as mens JaHshua op aarde geleef het. 
Julle is almal verseker van ‘n opstanding, maar die tyd 
bepaal julle self. Maar ‘n opstanding van die vlees 
moet julle vir julleself korrek voorstel; want wel word 
julle werke-in-die-vlees beoordeel en hiervolgens sal 
julle opstanding wees-tot die lewe,- of ook - julle 
dade sal getuig teen julle en aan julle die dood besorg, 
dus die kluistering in die vaste materie. En dit is weer 
‘n eindelose tye durende toestand van magteloosheid 
en duisternis, ‘n toestand van die dood wat julle egter 
self nagestreef het op aarde, omdat julle sonder 
geloof was wat julle sou bestem vir die lewe, maar nie 
vir die dood nie. 
Daarom het Ek uit die dood opgestaan om aan julle 
mense die bewys te gee. En tog kan julle dit eers glo 
wanneer julle deur ‘n lewe in liefde julle gees 
opgewek het, wie julle dan alles duidelik sal maak en 
julle sal onderrig.  
Dan het julle dit ook vermag om met oortuiging te glo 
wat nie aan julle bewys kan word nie. Streef na die 
lewe en julle sal ewig geen dood hoef te vrees nie, 
julle sal tot in ewigheid lewe in krag en lig en vryheid. 
Amein. 
 

Kenmerk van die Lewende Christen - 26/1 59 

NO: 7266 Solank My Gees nog nie in julle werksaam is 
nie, solank is julle net meelopers of vormchristene. 
Want die werksaamheid van My Gees is die kenmerk 
van die “kerk” wat Ek Self op aarde gestig het. Jy 
behoort dan eers aan hierdie kerk wat deur My gestig 
is, wanneer My Gees hom in jou kan uiter, dat jy Sy 
aanspreking kan verneem, dat jy dus tot lewe gewek 
is, wat die werksaamheid van My Gees met en in jou 
bewys. En die teken van die werking van My Gees is 
dat jy lewend sal wees. Dat julle ware Christene van 
daad geword het, dus ook egte doeners, nie net 
hoorders van My Woord nie.  
'n Dooie Christen het hierdie simptome nie. Hy leef 
gewoonweg voort, hy sal skaars praat oor JaHshua die 
Messias en Sy werk van verlossing. Hy sal ook nie 
moeite doen om 'n lewe van dade te lei nie. Tog 
noem hy homself 'n Christen, want hy het nog nie 
verstaan wat Ek daarmee bedoel nie. 'n Christen is 'n 
ware volgeling van JaHshua, 'n man wat sy bes 
probeer om sy aardse bestaan te leef, net soos Hy, wat 
bestaan uit onophoudelike werke van liefde en in 'n 
hegte verhouding met Sy Vader wat in Hom is.  
Hierdie innige band met My in JaHshua die Messias 
moet eers tot stand gebring word, vir My Gees om nou 
werksaam te word, as Hy Homself wil uiter, deurdat 
Hy nou invloed verkry op alle denke en wil. Dan sal die 
mens deur My Gees gelei word, want deur die Gees 

druk Ek Myself uit en maak aan die mens My wil 
bekend.  
Die mens moet dus 'n tweede lewe lei naas die aardse 
lewe. Hy moet geestelik strewe, waarvoor ‘n vorm-
christen geen tyd voor het nie, want hy is deur die 
wêreld gevange geneem wat hom nie sal vrylaat nie.  
Die Christen van daad leef sy aardse lewe daarmee 
saam, en sy geestelike lewe vul sy lewe. Want die 
Gees vanuit My, wat hom nooit met rus sal laat nie, is 
sy dryfveer. En so is dus elke geestelike gedagte, elke 
verbintenis met My, elke drang om 'n goeie daad te 
doen, elke dieper begrip van geestelike kennis en ’n 
steeds nuwe begeerte daarna, alles te beskou as die 
werksaamheid van die Gees.  
En dit alles kenmerk ook 'n lewende Christen, terwyl 
dit by die vormchristen heeltemal ontbreek. Want hy 
dink nie so aan die lewe van sy siel as aan die lewe van 
sy liggaam nie. En geestelike bande is vir hom vreemd, 
omdat dit vir hom lastig is, en daarom vermy hy dit. 
En daarom is hy 'n dooie Christen, wat nie sal kan 
bewys dat hy leef wanneer hy voor hierdie toets gestel 
word nie. Want die mens is nie straffeloos 'n dooie 
Christen nie en eendag sal dit blyk hoe diep hy nog in 
die graf is, hoe verduister sy gees is en hoe ver hy self 
nog daarvan verwyder is om 'n ware volgeling van 
JaHshua die Messias te wees.  
En daarom het min mense die reg om hulself Christene 
te noem. Want die meeste is dit nie. Selfs nie 
wanneer hulle aan kerklike organisasies behoort nie, 

wat hulle nie tot eer strek nie.  
Want in al hierdie organisasies kan mense die regte 
weg van die navolging van JaHshua gaan en dan ook as 
ware Christen die kenmerk van My kerk besit: Die 
gewekte gees wat hom nou lei en onderrig, wat sy 
lewensweg helder verlig en wat in die mees ware sin 
inwerk op die mens, omdat dit My Gees is wat Hom in 
jou uiter en omdat Ek jou ook waarlik slegs dit gee wat 
goed is vir jou en jou siel. En elkeen van julle kan die 
gees in julleself tot lewe wek. Elkeen wat ernstig sy 
taak op aarde wil vervul, wat ernstig met My - Wie hy 
as sy God en Vader sien - wil verenig en hierdie innige 
verbintenis tot stand wil bring deur in liefde 
werksaam te wees. 
Want wie liefde beoefen, bring die aaneensluiting met 
My tot stand, die Liefde Self. En My Gees sal hom 
deurstraal en aan hom lig skenk. 
Hy sal nou altyd net volgens My Wil werksaam wees 
en nog op aarde die ewige lewe verkry. Amein. 


